
尙不可以悉數夫令所以布信數易則疑法所以防奸二

三則玩見今該部處置宗藩事情悉用此爲準因時救弊

似亦未爲大害但欲勒成𥳑冊昭示將來則必考求　國

體審察人情上不虧展親睦族之仁下不失酌盈濟虛之

術使情法允協裒益適宜乃足爲經常可久之規𡸁萬世

不刊之典今觀其例議實多未妥臣等欲因仍紀載則恐

事理不順有礙施行欲徑從改易則先皆題奉　欽依今

不敢以臆見擅爲更定合無　勑下禮部遵照　前旨將

前項條例再加斟酌幷　累朝見行事例係關宗藩者悉

行裒集分類編錄仍會同多官議擬停當上請　聖裁著

爲憲令然後關送臣等纂入會典庶法以畫一而可守令

以堅信而不移懸諸日月萬世無弊矣〈出太岳奏議〉

少傅吏部尙書建極殿大學士吕調陽致仕

--

己卯〈萬曆七年〉

二月河工成先是淮安故有水患然所及僅一二縣至嘉

靖中河決崔鎮吕泗沖龍窩周營等處往往奪淮流入海

淮勢不敵則或決高家堰或決黃浦或決入淺淮楊諸郡

悉爲巨浸河高出民屋上敗壞城郭田廬冢墓以萬數瀕

河十郡治堤歲費且萬萬及其大決所殘無算又其從小

河口白洋河挾永堌諸水越歸仁集直逼泗州則其患不

獨在民且憂在　陵寢矣異日者漕臣請開草灣夫水以

海爲壑開草灣誠是矣然金城等處不足以分殺水怒以

數千里巨浸而獨令雲梯關當水衝此勢所不得爲者也

當是時有請漕海者有請開膠萊河者有請開泇河者有

請開衛河者有謂新集故道當棄者有謂朱家口等處決

口當勿塞者有請鑿范堤者有請開新興塲牛團浦導射

陽諸水入海者紛紛籍籍迄無定論大要以爲　天子日

有罪河而河且不可爲矣

上一日以問輔臣張居正申時行因進言故河道都御史

潘季馴可使

上乃降　璽書卽其家拜御史大夫使持節行治河一切

假以便宜久任責成出帑藏及留所折科漕粟八十餘萬

金不問出入又令諸臣得條上所見治其諸方命不及事

